
Azərbaycan Respublikasının Prezidenti 
Zati-aliləri cənab İlham Əliyevə

Hörmətli cənab Prezident!

Amerika xalqı adından Sizə və 
Azərbaycan xalqına 28 May – Respubli-
ka Günü münasibətilə səmimi salamları-
mı və təbriklərimi çatdırıram.

Bu il Azərbaycanın müstəqilliyinin 
1991-ci ildə bərpa edilməsindən 30 
il keçir. Bu müddət ərzində Amerika 
Birləşmiş Ştatları və Azərbaycan Res-
publikası xalqlarımız arasında əlaqələri 
gücləndirərək təhlükəsizlik, enerji və 
demokratik idarəetmə məsələlərində 
birlikdə çalışıblar.

Amerika Birləşmiş Ştatları ötən il 
Cənub Qaz Dəhlizinin işə  salınması 
ilə Azərbaycanın Avropanın enerji 
şaxələndirilməsinə verdiyi töhfələri və 
bu il Xəzərdəki yatağın Türkmənistanla 
birgə kəşfiyyatına və işlənməsinə dair 
imzaladığı Anlaşma Memorandumunu 

qətiyyətlə dəstəkləyir. Biz Azərbaycana 

NATO-nun Əfqanıstandakı missiyasına 
və terrorla mübarizə səylərinə verdiyi 20 
illik dəstəyə görə minnətdarıq.  ATƏT-in 
Minsk qrupunun həmsədri olaraq 
münaqişənin uzunmüddətli siyasi həllinə 
dair danışıqlarda kömək etməyə sadiq 
qalırıq.

Münaqişə və koronavirus 
 pandemiyası ilə yadda qalan bir ildən 
sonra Azərbaycanın bu çətinliklərdən 
insan hüquqlarına və əsas azadlıqlarına 
hörmət etməklə və qonşuları ilə sülh 
içində yaşamaqla daha da firavan bir 
dövlət kimi çıxmasına ümid edirəm.

Respublika Günündə Azərbaycan 
xalqına ən xoş arzularımı bildirirəm.

Səmimiyyətlə,

Cozef R.BAYDEN 
Amerika Birləşmiş Ştatlarının 

Milli bayramınız – Respublika Günü 
münasibətilə Çin Xalq Respublikasının 
hökuməti və xalqı adından, şəxsən öz adım-
dan Sizə və dost Azərbaycan  xalqına səmimi 
təbriklərimi, ən xoş arzularımı  çatdırmaqdan 
şərəf duyuram.

Hazırda Çin-Azərbaycan 
münasibətlərində fəal inkişaf dinamikası 
müşahidə olunur. Ölkələrimiz hər iki tərəfin 
əsas maraqlarına aid məsələlərdə bir-birini 
dəstəkləyir. “Bir kəmər, bir yol” müştərək 
layihəsi üzrə ölkələrimizin əməkdaşlığı 
dərinləşməkdə davam edir, COVID-19 

pandemiyasına qarşı birgə mübarizədə 

nəzərəçarpacaq nəticələr əldə olunub. Mən 
Çin-Azərbaycan münasibətlərinin inkişafına 
xüsusi əhəmiyyət verirəm, ölkələrimizin və 
xalqlarımızın rifahı naminə ikitərəfli dostluq 
və əməkdaşlıq münasibətlərinin daha da 
inkişaf etdirilməsi üçün Sizinlə birgə səylər 
göstərməyə hazıram. 

Sizə möhkəm cansağlığı və bütün 
işlərinizdə uğurlar, dost Azərbaycana və onun 
xalqına firavanlıq, xoşbəxtlik arzu edirəm. 

 
Hörmətlə,

Si CINPIN 
Çin Xalq Respublikasının Sədri

Zati-aliləri!

Milli bayramınız – Respublika Günü 
münasibətilə Azərbaycan xalqına və Zati-
alinizə təbriklərimi, ən xoş arzularımı çatdır-
maqdan böyük məmnunluq duyuram. 

Keçirdiyimiz bu çətin ildən sonra 
qlobal səhiyyənin üzləşdiyi maneələri dəf 

edəcəyimizə və gələcəkdə daha gözəl 

günlər yaşayacağımıza olan ümidimi ifadə 
etmək istəyirəm.

Dərin hörmətlə,

Ülyahəzrət II ELIZABET 
Böyük Britaniya və  

Şimali Irlandiyanın Kraliçası

28 May – Respublika Günü münasibətilə 
Sizə və Azərbaycan xalqına şəxsən öz 
adımdan və həmvətənlərim adından səmimi 
təbriklərimi çatdırıram.

Biz son 29 ildə hökumətlərimiz və 
xalqlarımız arasında münasibətlərimizi daim 
genişləndirmiş və inkişaf etdirmişik. Ümid 
edirəm ki, biz qarşılıqlı anlaşmanı və etimadı 
daha da gücləndirməyə nail olacağıq. Bizi 
həmçinin dünyada COVID-19 pandemiyasına 
qarşı mübarizədə birgə səylərimiz birləşdirir. 
Ötən il baş vermiş hərbi toqquşmalardan 
sonra Qarabağ bölgəsindəki münaqişənin 
davamlı həlli istiqamətində siyasi və diplo-
matik irəliləyişlərin  olacağına ümid edirəm. 

Əmin ola bilərsiniz ki, Almaniya Avropada 
Təhlükəsizlik və Əməkdaşlıq Təşkilatının 
Minsk qrupunun üzvü kimi bunun üçün 
əlindən gələni əsirgəməyəcək.

Ümidvaram ki, ölkənizlə hərtərəfli 
münasibətlərimiz imkan yaranan kimi 
keçiriləcək yeni şəxsi görüşlər və səfərlər 
vasitəsilə davam etdiriləcək. 

Sizə ən xoş arzularımı çatdırır, xalqınıza 
sülh, azadlıq və rifah dolu gələcək arzulayı-
ram.

Hörmətlə,

Frank-Valter ŞTAYNMAYER 
Almaniya Federativ Respublikasının 

Əs-səlamu əleykum və rəhmətullahi 
və bərəkətuhu. 

Zati-aliləri, Qardaşım İlham  
Heydər oğlu Əliyev.

Milli bayramınız – Respublika Günü 
münasibətilə Zati-alinizə ən səmimi 
təbriklərimizi çatdırırıq. Sizə  cansağlığı 
və xoşbəxtlik, qardaş Azərbaycan 

 Respublikası hökumətinə və xalqına 
 davamlı inkişaf və rifah arzu edirik.

Zati-alinizə hörmət və ehtiramla,
Qardaşınız

Salman bin Əbdüləziz Al SƏUD 
Iki Müqəddəs Ocağın Xadimi, 
Səudiyyə Ərəbistanının Kralı

Hörmətli cənab Prezident!

Azərbaycanın milli bayramı – 
Respublika Günü münasibətilə Sizə 
səmimi təbriklərimi çatdırmaqdan 
məmnunluq duyuram.

Bu xoş fürsətdən istifadə edərək 
dünyanı çağırışlarla üz-üzə qoyan 

belə bir zamanda Sizə şəxsi əmin-
amanlıq, həmçinin Azərbaycan xalqına 
xoşbəxt və dinc gələcək dolu ən gözəl 
arzularımı çatdırıram.

Aleksander Van der BELLEN 
Avstriya Respublikasının 

Federal Prezidenti

Azərbaycanın milli 
 bayramı – Respublika Günü 
münasibətilə Zati-alinizə ən 
xoş təbriklərimi çatdırır, Sizə 
möhkəm  cansağlığı, xoşbəxtlik, 

Azərbaycan xalqına isə 
 firavanlıq arzu edirəm.

Dərin hörmətlə,

XVI Karl QUSTAV 
Isveçin Kralı

Azərbaycan 44 günlük Vətən 
müharibəsində parlaq qələbə 
əldə etdikdən sonra Cənubi 

Qafqazda yeni geosiyasi reallıq 
yarandı, bölgədə bütün istiqamətlər 
üzrə inteqrasiya və inkişafın, 
xüsusən də uzunmüddətli sülh 
və təhlükəsizliyin əsası qoyuldu. 
Qarabağda acı məğlubiyyətə uğrayan 
Ermənistanda isə sağlam düşüncənin 
olmaması səbəbindən siyasi, sosial-
iqtisadi böhran daha da dərinləşdi.

İkinci Qarabağ müharibəsindən 
sonra Prezident İlham Əliyev bölgədə 
nəqliyyat kommunikasiyalarının 
bərpasının, iqtisadi əlaqələrin yara-
dılmasının Cənubi Qafqazdakı uzun 
müddətli sülh və təhlükəsizliyə, o 
cümlədən inkişaf və inteqrasiyaya 
töhfə olacağını diqqətə çatdırıb. Bu-
nun üçün Azərbaycan 3+3 formatını 
təklif edib və ölkəmizin bu təşəbbüsü 
Ermənistan istisna olmaqla, regionun 
digər dövlətləri (Gürcüstan, Rusiya, 
Türkiyə, İran) tərəfindən dəstəklənib. 

Vətən müharibəsindən ötən 
müddət ərzində Ermənistanda 
azərbaycanofobiya, türkofobiya hökm 
sürür, revanşizm meyilləri sağlam 
düşüncəyə və inteqrasiyaya mane olur. 
Şübhəsiz ki, belə bir mühitdə işğalçı 
ölkə Azərbaycanın üstünlüyü ilə yara-
nan geosiyasi reallığı qəbul edə bilmir.  

Ermənistan üçün ən təhlükəli hal 
odur ki, erməni diasporu və erməni 
havadarları tərəfindən siyasi real-
lıqdan uzaq siyasət yürüdülməsi bu 
ölkəni vətəndaş müharibəsi təhlükəsi 
ilə üz-üzə qoyub. Bu respublikada  
növbədənkənar parlament seçkiləri 
ərəfəsində daxili çəkişmələrin – iqti-
darla müxalifət arasında mübarizənin 
kəskinləşməsi, siyasi möhtəkirlərin 
bir-birinə qarşı çirkin kampaniyası, 
əsil həqiqətlərin  xalqdan gizlədilərək, 
cəmiyyətin aldadılması Ermənistanda 
fəlakətli bir vəziyyət yaradıb. Otuz 
illik bir dövrdə apardığı işğal siyasəti 
üzündən bölgədəki bütün regional və 
beynəlxalq layihələrdən təcrid edilən 
Ermənistanda indiki şərait milli faciə 
həddinə çatıb. Bütün bu ağır durumu 
isə uzun bir dövr ərzində siyasi elita-
nın yarıtmaz idarəçiliyi, başqa sözlə, 
Paşinyanla bərabər, əvvəlki iqtidarlar 
şərtləndirib. 

Nizami Gəncəvi Beynəlxalq 
Mərkəzi tərəfindən videoformatda 
keçirilən “Cənubi Qafqaz: Regional 
inkişaf və əməkdaşlıq perspektivləri” 
adlı müzakirələrdə də bununla bağlı 
ətraflı danışılıb. Prezident İlham Əliyev 
çıxışında və suallara cavablarında bir 

daha vurğulayıb ki, Ermənistan ötən 
illər ərzində işğalçılıq siyasəti yürüt-
düyü üçün çox böyük səhvə yol verib 
və həm özünə, həm də qonşu ölkələrə 
böyük ziyan vurub, beynəlxalq 
layihələrdən, energetika və nəqliyyatın 
inkişafı sahəsində Azərbaycanın 
təşəbbüslərindən kənarda qalıb. 
Dövlətimizin başçısı daha sonra 
deyib: “Onlar Azərbaycanın enerji və 
daşımaların inkişafı təşəbbüslərindən 
məhrum oldular. Nəhayət, onlar işğal 
etdikləri əraziləri itirdilər. O ərazilər ki, 
onlara nə tarixi nöqteyi-nəzərdən, nə 
də ki, beynəlxalq hüquq baxımından 
məxsus deyildi. İndi isə, münaqişə 
başa çatdıqdan sonra, Dağlıq Qa-
rabağ münaqişəsi, ilk növbədə, 
Azərbaycan tərəfindən, sonra isə ötən 
ilin 10 noyabr tarixli birgə Bəyanat ilə 
artıq həll olunub”.

Ötən illər ərzində Ermənistanın 
yürütdüyü işğalçılıq siyasətinin 
əksinə olaraq, Azərbaycan  düşmən 
tapdağındakı ərazilərini sülh danı-
şıqları ilə qaytarmağa çalışıb. Eyni 
zamanda, ölkənin iqtisadi inkişafı 
istiqamətində önəmli tədbirlər re-
allaşdırıb, beynəlxalq layihələrin 
gerçəkləşdirilməsi yolunda uğurlu 
addımlar atıb. Əlbəttə, bütün bun-
lar  Prezident İlham Əliyevin iqtisadi 
şaxələndirmə siyasətində əlverişli 
coğrafi mövqeyi olan ölkəmizin 
tranzit potensialının reallaşdırılmasını 
sürətləndirib. Nəqliyyat, infrastruktur 
və logistika sahələrində birgə layihələr 
dövlətimizin iqtisadi imkanlarını 
genişləndirib, əhəmiyyətini artırıb.

Prezident İlham Əliyev 
müzakirələrdə diqqətə çatdırıb ki, 
Ermənistanın 30 illik işğalına, azad 
olunmuş ərazilərdə genişmiqyaslı 
dağıntılarına baxmayaraq, Azərbaycan 
gələcəyə nəzər salmağa, vahid inteq-
rasiya edilmiş Cənubi Qafqaz regio-
nunun bir hissəsi olaraq öz gələcəyini 
planlaşdırmağa hazırdır: “Ümid edirik 
ki, vaxt gələcək və biz, sözün əsl 
mənasında, Cənubi Qafqazda fəal 
əməkdaşlıqdan və inteqrasiyadan 

danışacağıq. Biz artıq çox mühüm 
təkliflərlə və təşəbbüslərlə çıxış etmi-
şik və yeri gəlmişkən, onlar 10 noyabr 
2020-ci il tarixli birgə Bəyanatda da 
əks olunub. Bu, xüsusən də, kom-
munikasiyaların və yeni daşımalar 
dəhlizlərinin açılması ilə bağlıdır”. 

Ölkə rəhbəri, həmçinin bildirib 
ki, bu layihənin həyata keçirilməsi ilə 
bağlı iş artıq başlayıb. Azərbaycan 
bu məqsədlə artıq texniki və maliyyə 
imkanlarını müəyyənləşdirib. 
Zəngəzur dəhlizi açıldıqdan sonra 
isə bütün region ölkələri üçün yeni 
imkanların gerçəkləşəcəyi  əminliyi 
yaranıb: “Bu səbəbdən, bildirmək 
istəyirəm ki, Azərbaycan əməkdaşlığa 
və ümumi gələcəyimizin planlaşdırıl-
masına açıqdır, çünki biz istəsək də, 
istəməsək də qonşuyuq və yanaşı 
yaşamalıyıq və bir daha bu birgə ya-
şamanı öyrənməliyik. Bu, asan deyil. 
Burada emosiyalar var. Xüsusən də, 
Azərbaycan xalqı azad edilmiş tor-
paqlara səfərlər etdiyi zaman və tam 
yerlə-yeksan olunan yerləri görəndə, 
siz yəqin ki, təsəvvür edə bilərsiniz, 
hansı hissləri keçirirlər...”.  

Onu da deyək ki, tarixi İpək 
yolu üzərində geniş iqtisadi zolağın 
yaradılmasının fəal dəstəkçisi olan 
Azərbaycan, həm də  digər dəhlizlərlə 
müqayisədə yüklərin ölkəmizin 
ərazisindən keçməklə müxtəlif 
istiqamətlərə tranzit daşımalarının 
səmərəli təşkilinə etibarlı təminat verir, 
daha əlverişli şərtlərlə qısa müddətdə, 
təhlükəsiz və vaxtında çatdırılmasına, 
tranzit daşımaların həcminin dəfələrlə 
artmasına imkan yaradır.

Prezident İlham Əliyev Niza-
mi Gəncəvi Beynəlxalq Mərkəzi 
tərəfindən videoformatda keçirilən 
“Cənubi Qafqaz: Regional inkişaf 
və əməkdaşlıq perspektivləri” adlı 
müzakirələrdə bununla bağlı deyib: 
“Asiyanı Avropa ilə birləşdirmək 
üçün logistik dəstəkdən və Çinin 
“Bir kəmər, bir yol” təşəbbüsündən 
danışanda deməliyik ki, bunlar 
da beynəlxalq gündəliyin mühüm 

hissəsidir. Azərbaycan öz ərazisində 
bütün zəruri nəqliyyat layihələrini 
tamamlayıb və “Bir kəmər, bir yol” 
təşəbbüsü çərçivəsində bizim Asiya 
və Avropadakı tərəfdaşlarla mühüm 
bağlantımız var. Bu önəmli layihənin 
bir hissəsi olmaq üçün biz öz inf-
rastrukturumuzu, o cümlədən dəniz 
limanını, Xəzər hövzəsində ən böyük 
gəmi parkını və dəmir yolu imkanlarını 
təmin edirik. Beləliklə, biz bu layihəyə 
maliyyə və siyasi cəhətdən investisi-
ya yatırmışıq. Ümid edirəm ki, bu iki 
mühüm sahə - enerji təhlükəsizliyi və 
nəqliyyat təhlükəsizliyi nəinki təkcə 
Azərbaycanın gələcək iqtisadi inkişafı 
üçün önəmli rol oynayacaq, - çünki bu, 
əlavə gəlirlərin yaranmasına səbəb 
olacaq, - həm də regional sabitliyə 
ciddi şəkildə töhfə verəcək. Çünki 
ölkələr bir-birindən asılı olur, ölkələr 
bir gəmidə olduğu üçün bir komanda-
nın üzvü olur və əlbəttə ki, qarşılıqlı 
dəstəyin səviyyəsi artacaq”.

Yeri gəlmişkən, hazırda dün-
yanın bir sıra ölkələri tərəfindən 
Azərbaycanın tranzit imkanları yüksək  
qiymətləndirilir. Məsələn, Çin və Avropa 
arasında yükdaşımalarda Şərq-Qərb 
marşrutundan və onun tərkib hissəsi 
olan Azərbaycanın nəqliyyat-tranzit 
potensialından istifadə edilməsi vaxt 
və maliyyə baxımından daha sərfəli ol-
duğu bildirilir. Ona görə də Transxəzər 
Beynəlxalq Nəqliyyat Marşrutunun 
yaradılması ölkəmizin mühüm tranzit 
uğurlarından sayılır. Bu marşrut 2014-
cü ilin fevral ayında Azərbaycan, Qaza-
xıstan və Gürcüstanın yükdaşımalarda 
iştirak edən müvafiq qurumlarının 
birgə təşəbbüsü ilə yaradılıb. Daha 
sonra Ukrayna, Rumıniya və Polşa-
nın da aidiyyəti qurumları Transxəzər 
Beynəlxalq Nəqliyyat Marşrutuna 
qoşulub. Hazırda bu marşrut Çin-
Qazaxıstan sərhədindən başlayaraq 
Qazaxıstan, Xəzər dənizi, Azərbaycan 
və Gürcüstandan keçməklə Avropa 
ölkələrinə qədər uzanır.

(ardı 3-cü səhifədə)

Azərbaycan “Bir kəmər, bir yol”da 
sabitliyin və sülhün qarantına çevrilir

Asiyanı Avropa ilə birləşdirmək üçün 
logistik dəstəkdən və Çinin “Bir kəmər, bir yol” 
təşəbbüsündən danışanda deməliyik ki, bunlar 
da beynəlxalq gündəliyin mühüm hissəsidir. 
Azərbaycan öz ərazisində bütün zəruri nəqliyyat 
layihələrini tamamlayıb və “Bir kəmər, bir yol” 
təşəbbüsü çərçivəsində bizim Asiya və Avropadakı 
tərəfdaşlarla mühüm bağlantımız var. Bu 
önəmli layihənin bir hissəsi olmaq üçün biz öz 
infrastrukturumuzu, o cümlədən dəniz limanını, 
Xəzər hövzəsində ən böyük gəmi parkını və dəmir 
yolu imkanlarını təmin edirik. Beləliklə, biz bu 
layihəyə maliyyə və siyasi cəhətdən investisiya 
yatırmışıq.

İlham ƏLİYEV 
Azərbaycan Respublikasının Prezidenti

qovşaqları mərkəzinə çevriləcək 

Regionun kifayət qədər iqtisadi 
potensialı var və bu, regional dəhlizlərin 
əhəmiyyətini daha da artırır. 

Azərbaycanın yerləşdiyi coğrafi 
ərazidə regional dəhlizlərin əhəmiyyətini 
artıran başqa bir məqam da bölgə 
ölkələrindən Türkiyə və Rusiyanın 
“Böyük iyirmiliy”in üzv olmaları ilə 
bağlıdır.   Şübhəsiz ki, İran da regionun 
aparıcı ölkələrindən hesab olunur. 
Cənubi Qafqazın isə dayanıqlı sülh 
kontekstində inkişaf perspektivləri 
yüksək qiymətləndirilir. Burada söhbət 
3 trilyon dollarlıq ümumi daxili məhsulu 
olan region ölkələrinin Zəngəzur 
dəhlizindən istifadəsindən gedir. Belə 
ki, Rusiya 1,7 trilyon, Türkiyə 761,4 
milyard, İran 454 milyard, Azərbaycan 
48,05 milyard, Gürcüstan 17,48 milyard, 
Ermənistan 13,67 milyard dollarlıq 
ÜDM-ə malikdir. 

Digər tərəfdən, Zəngəzur dəhlizinin 
istifadəyə verilməsi, eyni zamanda,  
Azərbaycanın regionun nəqliyyat 
qovşaqlarının habına çevrilməsini 
şərtləndirir. Azərbaycan Şərq-Qərb və 
Şimal-Cənub nəqliyyat dəhlizlərinin 
formalaşmasında yaxından iştirak edir, 
həmin nəqliyyat dəhlizlərinin regional 

hissəsinin birbaşa inkişafına təkan verir, 
eyni zamanda, maliyyə dəstəyi göstərir. 

Zəngəzur dəhlizinin istifadəyə 
verilməsi Naxçıvanın Azərbaycanın 
əsas ərazisi vasitəsi ilə digər nəqliyyat 
dəhlizlərinə çıxışını təmin edəcək. 
Xüsusən də Şərq-Qərb nəqliyyat 
dəhlizinə naxçıvanlı iş adamlarının 
çıxışının təmini baxımından əhəmiyyətli 
olacaq.

Beləliklə, Zəngəzur dəhlizinin 
yaradılması ilə Avrasiyanın nəqliyyat 
şəbəkəsinin yeni bir “damarı” açılacaq 
və bu, nəticədə bölgə ölkələri arasında 
xüsusilə iqtisadi-ticari əlaqələrə 
müsbət təsir göstərəcək. Türkiyə 
bu dəhlizdən istifadə edərək əsas 
iqtisadi tərəfdaşlarından biri olan 
Azərbaycana birbaşa quru yolu 
reallaşdıracaq. Şübhəsiz ki, bu da, öz 
növbəsində, ikitərəfli iqtisadi və turizm 
əlaqələrinin daha sürətli inkişafına 
şərait yaradacaq. Digər tərəfdən, 
Zəngəzur dəhlizi həm də Türkiyə üçün 
Orta Asiyaya bir ticarət qapısı rolunu 
oynayacaq və bu ölkənin türk dünyası 
ilə iqtisadi əlaqələrini gücləndirməsinə 
imkan verəcək.

Ermənistan isə Zəngəzur dəhlizinin 
qeyd edilən  üstünlüklərindən 
yararlanarsa, başqa sözlə, regional 
əməkdaşlığa önəm verərsə, sosial-
iqtisadi sahələrdə müsbət göstəricilərlə 
qarşılaşa bilər. İlk növbədə, iqtisadi 
blokadadan çıxmaq və iqtisadi inkişafını 
gerçəkləşdirmək imkanları əldə edər. 

Prezident İlham Əliyev Nizami 
Gəncəvi Beynəlxalq Mərkəzinin “Cənubi 
Qafqaz: Regional inkişaf və əməkdaşlıq 
perspektivləri” adlı videoformatda 
keçirdiyi müzakirələrdə bu barədə 
deyib: “Biz nəqliyyat məsələlərində, 
xüsusilə Azərbaycanı Naxçıvan Muxtar 
Respublikası ilə birləşdirəcək Zəngəzur 
dəhlizinin açılması məsələləri ilə 
bağlı əməkdaşlıq təklif etmişik. Eyni 
zamanda, Ermənistanın iki yaxın dostu 
ilə - Rusiya və İranla dəmir yolu əlaqəsi 
olacaq. Bu dəmir yolu əlaqəsi mövcud 
deyil. Beləliklə, biz bunu təklif etdik 
və sizə deyə bilərəm ki, proses gedir. 
Proses başlayıb, bu, asan deyil, lakin 
başlayıb”.

Amma düşmən ölkə təcavüzkar 
siyasətindən əl çəkməsə, Zəngəzur 
dəhlizinin açılması yönündə fəaliyyət 
göstərməsə, bu ölkədə  işsizlik 
səviyyəsi daha da artacaq, mühacirət 
və yoxsulluqla müşayiət olunan oxşar 
iqtisadi vəziyyət getdikcə ağırlaşacaq, 
düşmən respublikada xaos və 
özbaşınalıq daha da dərinləşəcək.

Ümumiyyətlə,  Zəngəzur dəhlizi 
regionda kommunikasiyaların 
bərpasında həlledici layihələrdən hesab 
olunur. Bölgədə dayanıqlı inkişaf və 
sülh üçün isə kommunikasiyaların 
bərpası qaçılmazdır.

Vüqar BAYRAMOV,  
Milli Məclisin deputatı 

Prezident İlham Əliyev Nizami 
Gəncəvi Beynəlxalq Mərkəzinin  “Cənubi 
Qafqaz: Regional inkişaf və əməkdaşlıq 
perspektivləri” adlı videoformatda keçirdiyi 
müzakirələrdə  Zəngəzur dəhlizinin 
açılmasının bütün region ölkələri üçün 
yeni imkanlar yaradacağını bildirib. 
Dövlətimizin başçısı, bu dəhlizin açılmasını 
türk dünyasının birləşdirilməsi və regionda 
əməkdaşlıq üçün yeni imkanlar yaratması 
baxımından da yüksək dəyərləndirib 
və bölgədə davamlı sülhün qorunub 
saxlanmasında önəmli rol oynayacağını 
diqqətə çatdırıb.   

Ermənistanda revanşizm  
meylləri inteqrasiyaya mane olur
Prezident İlham Əliyev sözügedən 

tədbirdə işğalçının ölkəmizə qarşı 
uzun illərdən bəri həyata keçirdiyi 
demonizasiya siyasəti, uydurmaları, 
azərbaycanlıları düşmən, Azərbaycanın 
isə sanki Ermənistanı və Qarabağı 
işğal altında saxlayan formada saxta 
təqdimatının bu ölkədə hökm sürən 
azərbaycanofobiya və türkofobiyadan 
qaynaqlandığını, revanşizm meyllərinə 
üstünlük verildiyini, nəticədə sağlam 
düşüncəyə və inteqrasiyaya mane 
 olduğunu bildirib. 

Bir sözlə, uzun illər ərzində 
Ermənistanın siyasi-ideoloji rəhbərliyi 
Azərbaycanla bağlı tamamilə qeyri-
real mənzərə yaradıb, saxta, uydur-
ma təbliğat aparıb. Ona görə də indi 

Ermənistan bunun ağrılarını, fəsadlarını 
yaşayır, düşdüyü dərin sosial-iqtisadi, 
siyasi böhrandan yaxa qurtara bilmir. 

Göründüyü kimi, Prezident İlham 
Əliyev Vətən müharibəsi günlərində 
olduğu kimi, indiki dövrdə də Azərbaycan 
həqiqətlərini dünya ictimaiyyətinə dəqiq, 
məntiqli, faktlara söykənən çıxışları ilə 
çatdırır. Ermənistanın və havadarlarının 
ölkəmiz haqqında yaydığı qərəzli, saxta 
məlumatları təkzib edir, onların bütün 
avantüra, qarayaxma kampaniyalarının, 
təzyiq cəhdlərinin qarşısını qətiyyətlə alır.   

Burada onu da vurğulamaq 
istərdim ki, Nizami Gəncəvi Beynəlxalq 
Mərkəzinin Cənubi Qafqaz regionunda 
kəskin dəyişikliklərlə müşayiət olunan 
yeni vəziyyətin və tələb olunan yeni ya-

naşmaların ilk dəfə beynəlxalq diskus-
siya açması, Mərkəzin dünya liderlərini 
“Çatam Hauz” qaydalarına uyğun olaraq 
Qarabağla bağlı müzakirələrə cəlb 
etməsi bölgədə yaranan reallıqlar haq-
qında xarici ölkələrdə aydın, hərtərəfli 
təsəvvür yaradılması baxımından böyük 
əhəmiyyə malikdir. Bu, eyni zamanda, 
Nizami Gəncəvi Beynəlxalq Mərkəzin 
artıq Cənubi Qafqazda dialoq və inkişaf 
üçün beynəlxalq səviyyəli platforma kimi 
tanınmasından xəbər verir.

Prezident İlham Əliyev  Nizami 
Gəncəvi Beynəlxalq Mərkəzinin 
tədbirindəki çıxışında və müzakirələrdə 
Ermənistanın ötən 30 il ərzində an-
caq dağıdıcılıqla məşğul olduğunu, 
Azərbaycanın yaşayış məntəqələrinin 
adlarını dəyişdirməklə tarixi silməyə 
ümid bəslədiyini,   özlərinin yaratdıqları 
və inanmağa başladıqları mifik ideoloji 
doqmalara inanmaqla, sivilizasiyadan, 
inkişafdan kənarda qalmalarını diqqətə 
çatdırıb.  

Dövlətimizin başçısı müzakirələrdə 
Ermənistana mühüm bir mesaj da ün-
vanlayıb: Azərbaycan Ermənistanla sülh 
razılaşması üzərində işə başlamağa 
hazırdır, bunun üçün  sərhədlərin delimi-
tasiyasına ehtiyac duyulur…

Fikrət YUSİFOV,  
iqtisad elmləri doktoru, professor

Prezident İlham Əliyev müxtəlif vaxtlardakı çıxışlarında işğalçı 
Ermənistana qarşı informasiya mübarizəsinin önəmini diqqətə 
çatdırıb, düşmənin haqqımızda daim yalan məlumatlar, uydurma 
faktlar yaydığını vurğulayaraq, buna adekvat cavab verilməsinin, 
Azərbaycan həqiqətlərinin dünyaya çatdırılmasının zəruriliyini 
xatırladıb.

Bu baxımdan dövlətimizin başçısının mayın 20-də Nizami Gəncəvi 
Beynəlxalq Mərkəzi tərəfindən keçirilən “Cənubi Qafqaz: Regional 
inkişaf və əməkdaşlıq perspektivləri” adlı tədbirdə çıxışı, həmçinin 
iştirakçıların suallarına dolğun cavabları mühüm önəm daşıyır.    

Milli Məclisin sədri Türkiyənin ölkəmizdə 
yeni təyin olunmuş səfiri ilə görüşüb

Parlamentin Mətbuat və ictimaiyyətlə 
əlaqələr şöbəsindən AZƏRTAC-a 
bildiriblər ki, Sahibə Qafarova 
Azərbaycanda diplomatik fəaliyyətə 
başlaması münasibətilə səfiri təbrik 
edib. Milli Məclisin sədri bildirib ki, bu 
gün Azərbaycan ilə Türkiyə arasında 
dostluq, qardaşlıq və strateji tərəfdaşlıq 
münasibətləri ulu öndər Heydər 
Əliyevin qeyd etdiyi “bir millət, iki dövlət” 
fəlsəfəsinə əsaslanır. Azərbaycan və 
Türkiyə dünya miqyasında bir-birinə 
ən yaxın olan ölkələrdir. Milli Məclisin 
sədri xüsusilə qeyd edib ki, 44 gün-
lük Vətən müharibəsi zamanı Türkiyə 
Azərbaycana yüksək səviyyədə mənəvi 
və siyasi dəstək verərək, əsl qardaşlıq 
örnəyi göstərib. Sahibə Qafarova iki qar-
daş ölkə olan Azərbaycan və Türkiyənin 
bundan sonra da bütün məsələlərdə 
bir-birini dəstəkləyəcəyinə və bir-birinin 
yanında olacağına əminliyini ifadə edib.

Türkiyə və Azərbaycanın qanunve-
rici orqanları arasında münasibətlərdən 

danışan Sahibə Qafarova hər iki ölkənin 
parlamentində geniş tərkibli dostluq 
qruplarının fəaliyyət göstərdiyini bildirib. 
Vurğulanıb ki, deputatlarımızın müxtəlif 
platformalarda mütəmadi görüşləri 
tərəfləri maraqlandıran məsələlərin 
müzakirəsi baxımından çox önəmlidir.

Səfir Cahit Bağçı səmimi görüş 
üçün minnətdarlığını ifadə edərək, 
Türkiyə Böyük Millət Məclisinin sədri 
Mustafa Şentopun səmimi salamlarını 
Milli Məclis sədrinin diqqətinə çatdı-
rıb. Türkiyə ilə Azərbaycan arasında 

münasibətlərin bütün sahələrdə uğurla 
inkişaf etdiyini, iki qardaş ölkənin bütün 
məsələlərdə bir-birini dəstəklədiyini 
qeyd edən səfir dost və qardaş 
Azərbaycanda fəaliyyət göstərməyin 
onun üçün şərəfli və böyük məsuliyyət 
olduğunu deyib. O, fəaliyyəti dövründə 
əlaqələrimizin daha da dərinləşməsi 
üçün səylərini əsirgəməyəcəyini bildirib.

Milli Məclisin sədri səfirə 
Azərbaycandakı diplomatik fəaliyyətində 
uğurlar arzulayıb.

(əvvəli 1-ci səhifədə)

Şimal-Cənub və Şərq-Qərb nəqliyyat 
dəhlizlərinin kəsişməsində yerləşən 
Azərbaycan hazırda regionun mühüm 
nəqliyyat və logistika mərkəzi kimi tanı-
nır. Avropa İttifaqı ölkələri ilə bu sahədə 
uğurlu əməkdaşlıq həyata keçirilir. 
Ölkəmizin ərazisindən keçən Şərq-
Qərb, Şimal-Cənub və Cənub-Qərb 
beynəlxalq nəqliyyat dəhlizləri yükdaşı-
malar üçün məsafə və müddət baxı-
mından olduqca əlverişlidir. Bakı-Tbilisi-
Qars dəmir yolu, Bakı Beynəlxalq Dəniz 
Ticarət Limanı, Azərbaycanın Xəzər 
dənizində ən böyük ticarət donanması, 
müasir gəmiqayırma zavodu, müasir 
standartlara cavab verən avtomobil 
yolları həmin nəqliyyat dəhlizlərinin 
imkanlarını daha da genişləndirir. Bu 
imkanlar fonunda tranzit yüklərin həcmi 
də getdikcə əhəmiyyətli dərəcədə artır. 

Azərbaycan rəhbərliyi ölkəmizin 
coğrafi mövqeyi və yuxarıda qeyd olu-
nan nəqliyyat-tranzit infrastrukturundan 
səmərəli istifadə etməklə, regionda və 

dünyada yük daşımalarında mövqeyinin 
daha da yüksəlməsinə nail olmaq üçün 
ciddi iş aparır. Təbii ki, bu istiqamətdə 
dünyanın ikinci iqtisadiyyatına malik 
olan Çin ilə əlaqələr xüsusi əhəmiyyətə 
malikdir.

Dünyanın ən böyük ixracatçısı və 
ən böyük ikinci idxalçı ölkəsi olan Çin 
özünün xarici ticari-iqtisadi əlaqələrini 
daha da dərinləşdirməkdən ötrü irəli 
sürdüyü “Bir kəmər, bir yol” strategiyası 
Azərbaycan üçün də yeni əməkdaşlıq 
imkanları yaradır. Azərbaycan Çinin bu 
yeni təşəbbüsünün əməkdaşlıq, birgə 
inkişaf üçün yaratdığı imkanları düzgün 
qiymətləndirən, strategiyanı dəstəkləyən 
ilk ölkələrdən biri olub. 

Prezident İlham Əliyevin 2015-ci 
ilin dekabrında Çinə səfəri zamanı 
“Bir kəmər, bir yol” strategiyasının 
tərkib hissəsi olan “İpək yolu iqtisadi” 
kəmərinin yaradılmasının birgə təşviqinə 
dair Anlaşma Memorandumu imza-
lanıb. Azərbaycan rəsmiləri müxtəlif 
görüşlərdə və beynəlxalq tədbirlərdə 

ölkəmizin bu təşəbbüsə təkcə siyasi 
dəstək verməklə kifayətlənmədiyini, 
həm də onun icrasına özünün iqtisadi 
potensialı və nəqliyyat-tranzit imkanları 
ilə əməli töhfə verməyə hazır olduğunu 
bəyan ediblər. 

Onu da vurğulayaq ki, Azərbaycan 
müasir nəqliyyat və logistika infrast-
rukturu yaratmaqla mühüm nəqliyyat 
mərkəzinə çevrilməklə bərabər, 
Şərq-Qərb və Şimal-Cənub dəhlizləri 
layihələrində iştirak edən ölkələr 
arasında əməkdaşlığı genişləndirir. 
Beynəlxalq nəqliyyat layihələri ölkələr 
və xalqlar arasında münasibətlərin 
dərinləşdirilməsinə xidmət edir. “Bir 
kəmər, bir yol” təşəbbüsü də nəqliyyat 
sahəsində yeni imkanlar açmaqla 
yanaşı, ticarəti, turizmi, xalqlar arasın-
da təmasları təşviq edir və Avrasiya 
məkanında sabitliyin, təhlükəsizliyin 
və sülhün bərqərar olması işinə xidmət 
göstərir.

Vaqif BAYRAMOV, “Xalq qəzeti”

Azərbaycanın Baş prokuroru Türkiyənin 
ölkəmizə yeni təyin olunmuş səfiri ilə görüşüb

Baş Prokurorluğun 
mətbuat xidmətindən 
AZƏRTAC-a bildiriblər ki, 
görüşdə Baş prokuror Kam-
ran Əliyev tarixən xalqları-
mızın milli köklərə söykənən 
münasibətlərinin siyasi, 
iqtisadi, mədəni və digər 
sahələrdə də dinamik inkişaf 
etdirildiyini bildirərək, bu 
əlaqələrin Türk xalqının dahi 
şəxsiyyəti Mustafa Kamal 
Atatürkün “Azərbaycanın 
kədəri kədərimiz, sevinci 
sevincimizdir” və Azərbaycan 
xalqının ümummilli lideri 
Heydər Əliyevin “bir millət, 
iki dövlət” kəlamları ilə ifadə 
edildiyini, hər iki dövlətin 
prezidentləri İlham Əliyevin 
və Rəcəb Tayyib Ərdoğanın 
ciddi səyləri, apardıqları 
uzaqgörən xarici siyasət 
nəticəsində Azərbaycan-
Türkiyə əlaqələrinin eti-
barlı strateji əməkdaşlıq 
səviyyəsinə qalxmaqla dost-
luq və qardaşlıq prinsiplərinə 
əsaslandığını xüsusi vurğu-
layıb.

Kamran Əliyev qeyd 
edib ki, 2020-ci il sent-
yabrın 27-dən başlayan 
Vətən müharibəsinin ilk 
anlarından Türkiyə Res-
publikasının rəhbərliyi və 
xalqı ölkəmizə öz siyasi və 
mənəvi dəstəklərini nümayiş 
etdiriblər. Həmçinin işğaldan 
azad olunan ərazilərimizdə 
yenidənqurma və bərpa 
işlərində türk şirkətlərinin fəal 
iştirak etməsi iki ölkə ara-
sında sıx bağların olmasının 
təzahürüdür. 

Baş prokuror bütün 
sahələrdə olduğu kimi, 
ölkələrimizin prokurorluq, 
ədliyyə və məhkəmə orqan-
ları arasında əməkdaşlığın 

yüksək səviyyədə olduğunu 
bildirərək hüquqi əməkdaşlıq, 
ekstradisiya, prokurorların 
təlimi və digər əhəmiyyətli 
sahələrdə əlaqələrin bun-
dan sonra da uğurla davam 
etdiriləcəyinə əminliyini ifadə 
edib.

Səmimi qəbula görə 
təşəkkürünü bildirən Cahit 
Bağçı ölkəmizi və xalqı-
mızı qazanılmış qələbə 
münasibətilə təbrik edib, 
Vətən uğrunda canlarından 
keçmiş şəhidlərə rəhmət 
diləyib.

Səfir ölkələrimiz arasında 
tarixən mövcud olan qardaş-
lıq münasibətlərinin iki ölkə 
rəhbərinin apardıqları uğurlu 

siyasət nəticəsində bu gün 
ən yüksək pilləyə qalxdığını, 
bu əlaqələrin daha da inkişaf 
etməsi üçün əlindən gələni 
edəcəyini bildirib.

Sonda Kamran Əliyev 
qonağa yeni fəaliyyətə 
başlaması ilə əlaqədar 
uğurlar arzulayaraq, qarşılıqlı 
əməkdaşlığın bundan sonra 
daha da inkişaf edəcəyinə 
əminliyini ifadə edib. 

Görüşdə, həmçinin 
Türkiyə Respublikası Ali 
Məhkəməsinin Baş prokuroru 
Bəkir Şahinin rəhbərliyi ilə 
nümayəndə heyətinin yaxın 
zamanda ölkəmizə edəcəyi 
səfərlə əlaqədar müzakirələr 
aparılıb.

İşğaldan azad olunmuş ərazilərimizdə 
inventarlaşdırma işləri davam etdirilir

“Azərbaycan Respublikasının 
 işğaldan azad edilmiş ərazilərində 
məsələlərin mərkəzləşdirilmiş qay-
dada həll edilməsi üçün yaradılmış 
Əlaqələndirmə Qərargahının nəzdində 
fəaliyyət göstərən İdarələrarası 
Mərkəzin İqtisadi məsələlər üzrə 
İşçi Qrupunun məlumatına əsasən, 
“Azərbaycan Respublikasının işğaldan 
azad olunmuş ərazilərində müvəqqəti 
xüsusi idarəetmənin təşkili haqqında” 
Azərbaycan Respublikası Prezidentinin 
2020-ci il 29 oktyabr tarixli Fərmanına 
uyğun olaraq, İqtisadiyyat Nazirliyi ya-
nında Əmlak Məsələləri Dövlət Xidməti 
tərəfindən infrastruktur obyektlərinin, 
torpaq sahələrinin və digər daşınmaz 

əmlak obyektlərinin ilkin inventarlaşdı-
rılması həyata keçirilir və məlumatlar 
elektron informasiya sisteminə inteqra-
siya edilir.

AZƏRTAC xəbər verir ki, artıq 
10229 daşınmaz əmlak və 2817 
infrastruktur obyekti olmaqla, 13046 
əmlakın inventarlaşdırma işləri tamam-
lanıb.

Bununla yanaşı, 1532  kilometr 
avtomobil yolunun, 292 kilometr elekt-
rik, 45 kilometr qaz və 19 kilometr su 
təchizatı xəttinin, 249 kilometr suvar-
ma şəbəkəsinin (kanallar, arxlar və s.) 
inventarlaşdırılması başa çatdırılıb. 
478 000 hektar torpaq sahəsi ortofoto 
xəritələr əsasında vektorlaşdırılaraq 

(elektron xəritələşmə) elektron məlumat 
bazasına daxil edilib.  

Ümumilikdə, 10 rayon üzrə 168 
yaşayış məntəqəsində işlər yekunlaşdı-
rılıb, 9 yaşayış məntəqəsi üzrə işlər da-
vam etdirilir, 409 yaşayış məntəqəsinin 
tamamilə dağıdılıb yararsız hala 
gətirildiyi müəyyən olunub.

Digər yaşayış məntəqələrinə 
təhlükəsiz giriş imkanları yarandıqca, 
inventarlaşdırma işləri aparılacaq.

 Azərbaycan Respublikası Pre-
zidentinin 2020-ci il 24 noyabr tarixli 
Sərəncamı ilə yaradılmış Əlaqələndirmə 
Qərargahına Prezident Administrasiya-
sının rəhbəri Samir Nuriyev rəhbərlik 
edir.

Milli Məclisin sədri Sahibə  Qafarova 
mayın 24-də Türkiyə Respublikasının 
ölkəmizdə yeni təyin olunmuş fövqəladə və 
səlahiyyətli səfiri Cahit Bağçı ilə görüşüb. 

Mayın 24-də 
Azərbaycan Res-
publikasının Baş 
prokuroru Kamran 
Əliyev Türkiyə 
Respublikasının 
ölkəmizə yeni 
təyin olunmuş 
səfiri Cahit Bağçı 
ilə görüşüb. 

Azərbaycan “Bir kəmər, bir yol”da 
sabitliyin və sülhün qarantına çevrilir

